
Sinerissami tarnimikkut nappaatillit assigiiaarnerusumik pitsaanerusumillu 

sullinneqarnissaat anguniarlugu Namminersorlutik Oqartussat kommunillu qanoq 

iliuuseqarsinnaanerat pillugu apeqquteqaat aallaavigalugu oqallisissiaq. 

(Inatsisartunut ilaasortaq Agathe Fontain, Inuit Ataqatigiit) 

 

Sussaanngilaq tarnikkut nappaammik nalaataqarluni. Nalunngilara suna pinerlugu, nammineq 

ukiorpaalussuit matuma siorna stress pissutaalluni susinnaajunnaarnikuugama. 

Tulleqqikkusunngilara. Aamma kissaatiginngeqaara allat tamanna misigissagaat.  

 

Isumaqarpunga stress tarnikkut nappaataasoq sakkukitsoq, taamaattumik 

takorloorsinnaakuttoorpara inuit tarnikkut suli napparsimanerusut qanoq 

naalliuttarsimatigissanersut.  

 

Demokraatini isumaqarpugut, peqqinnissaqarfimmi immikkoortumi tassani pitsaaliuineq 

pingaaruteqartoq. Pingaarpoq tamatta eqqumaffigissagatsigit ilisarnaatit takkuttartut, inuit 

tarnikkut napparsimaleriartuleraangata. Tassani pisortat, suleqatit, ilaquttat aamma ikinngutit 

akisussaaqataapput. Pikkorinnerusariaqarpugut naapittakkatsinnut eqqartuisinnaaneq aamma 

iliuuseqallaqqissisariaqarpugut. Ilaatigut suliffimmut allamut nuunneq iluaqutaasarpoq. Allatigut 

immaqa imaassinnaavoq paasisariaqaripput aapparisariaqanngisatsinnik aappaqarluta. Kisianni 

tamatigut iluaqutaasarpoq eqqartuinissaq.  

 

Aamma pingaaruteqarpoq inuiaqatigiinni inuttut assigiinngitsuunitta akuerinissaanut 

pikkorinnerulertariaqaratta. Taamaasiorutta tarnikkut napparsimasortagut ulluni naliginnarni 

akuutissinnaalissavagut aamma sulinitsinni. Sapinngisamik tikkuinnanngisaannassaagut 

isiginngitsuusaarlugillu inuit uangutsinnit allaanerusut. Taamaassappat tarnikkut nappaat 

sakkortuneruliinnassaaq.  

 

Manni iluatsillugu Naalakkersuisunut apqquteqarusuppunga allakkatigut akitikkusutannik, 

Naalakkersuisut ullumi akisinnaassanngippata.  

Naalakkersuisut tarnikkut napparsimalertarnerup qaammarsaatiginissaata aallartinnissaa 

eqqarsaatigisinnaaavaat?  

 

Danmarkimi paasititsiniaaneq ILARPUT isumassarsiorfissatut innersuussutigisinnaavara. 

 (http://www.en-af-os.dk/), siunertaavoq tarnikkut nappaatit paqumigineqartarnerisa unitsinnissaat.  

Paasititsiniaaneq 2011-mili ingerlavoq, taamaattumik aamma misilittakkat pitsaasut pillugit 

paasiniaalluarfigisinnaavarput. Taakkuupput Demokraatini oqallinnermut ilanngukkusutagut. 

